
   Анăçпа шурăмпуç тĕл пулайнă чухне

Тунсăха пусарма тухрăм кӳлĕ хĕрне.

Хум çинче чӳхенсе çутă уйăх шăвать,

Хăвасем хушшинче сарă кайăк юрлать.



Пырса лартăм хуллен пушă кимĕ çине,

Итлесе çырана çутă хум çапнине.

Сисеймерĕм пулас ыйăха путнине...

Çутă кӳл хĕрринче пĕччен мар пулнине!



Кĕчĕ юрă сасси хăлхана ăнсăртран...

Никама та кунта эп курма шутламан.

Тинкерсе пăхайсан куртăм пĕр пикене!

Ал тăссан çитмелле! Вăл хывать кĕпине!



Шурăмпуç çутинче куртăм унăн ӳтне,

Сывлама чарăнса ӳкрĕм кимĕ тĕпне!

Вутăшпи пек пике çивĕтне салатсан

Çухататтăм тăна ман енне çаврăнсан!



Ытарми сассипе юррине шăратса

Вăл кĕрейрĕ шыва акăш евĕр утса!

Çакăн пек саманта нихăçан та курман...

Вутăшпи курасса ниепле шутламан!



Çак каçран пуçласа еплерех пурăнас?

Мĕн сăлтавĕ тупса ун умне курăнас?

Вутăшпи пек пике асăмран тухаймасть

Кăварланнă чĕре канăçне тупаймасть!

  